
PETERQ GENA TORETORE
GINIGUINENA

1 Petero vaga-foforina gurugari

Petero tu kone ai maina tarimana, ma gia tu
Iesu gena mo mero gabanana ruarua (12) nuganai
maki. Mai fefa Petero na tu betagu Romai etore-
ato lagani 62 ma 64 fakari nuganai ta. Mo tu Iesu
maki emaseto murinai vau.

Siri baregori mai fefai tu karoa 1:7; 4:12-13.

Mai fefa etoreato nuganai gia gena ura tu
Iuda ekalesiari ema irau bese ekalesiari 1) bene
vaga-kokoreri, be tarimarima na gevaga-midigu
midigurito-goi nuganai begene ruga-gwagigi; 2)
goirai veribagani baregori bege raga-goitagorini
mogeri gana erovina-torerito; 3) goirai Barau
gena mareva baregona gegoira-tagoani moga geri
evaga-foforiato; 4) bene launagiri, be ekalesia
gauveiri korikori begene veiri.

Petero na gena fefa tu maigesina eboiogaiato:

1. Barau gena vevaga-maguri ma ekiragi-varigu-
goiato - karoa 1:1-2:10

2. Midigumidigu nuganai aigesina begene tanu -
karoa 2:11-4:11

3. Midigumidigu nuganai geri veiga gobiri begene
toreri - karoa 4:12-5:11

1 Au Petero, Iesu Keriso gena apostolo taugu,
na mai fefa atore-iagosiani. Gomi, Barau gena
gabi-virigi tarimami, gemi gabu korikori goraga-
kwanerito, toma tu Ponto ai, Galatia ai, Kapadokia

ai, Asia ai, ema Bitinia tano boruri ai gotanu-
lausilausini tarimami gemi ai. 2 Gomi tu Barau, gita
Tamara, na eriba-guinemito ema egabi-hidimito,
gena tarimarimai bogo iagoni. E gia laukana na
evaga-veagamito korana tu, Iesu Keriso bogono
segagi-vinia ema gia rarana na bene gurigimi
gana, be veiareva bogono tanu Barau goiranai.

Barau gena varevare-bara ema maino na bene
vaga-vonuvonu-ragemi.

Magurivanagivanagi

3 Barau, gita gera Veregauka Iesu Keriso
Tamana, sivaga-namoa! Korana gena veve-
tugagwa barego vedaureana lorinai, maguri
variguna gita evinirato, Iesu Keriso mase na
evaga-varigisi genogoiato genana. Mai veiga
genana gita nugara tu maguri vanagivanagi
tatugamagi-kauani dagarana na evaga-vonurini.
4 E Barau na gena tarimarima geri etore-rogoani
vevaga-namo baregona, bitana gabia dagarana,
tu goirai tagita-iagoani. Barau na gubai etore-
rogorini gomi gemi, korana monai tu asi bege
boragani, asi bege rakavani, e asi bege veru-
muni. S5 Gomi tu gemi vegabidadama dainai
Barau segukana na egita-gaumini, beiagoni mo,
gia na varau erovina-toreato vevaga-magurina
nega magonai bevaga-foforiani, matami na bogo
gitaiani e bogo gabiani.

6 Gomi toma kotunai tu midigumidigu
barego goganini, korana veribagani irauirauri
gogoitagoni bene. Senagi gemi iaku tu bene
barego-lelevagi, korana Barau gena vevaga-
maguri bogo gabiani bene. 7 Maigeri veribagani

irauirauri geiagomani tu, Barau na gomi Zemi
vegabidadama etoto-iobuka iobukarini, korana
Iesu Keriso befoforini garonai tu, Barau genana
vevaga-rage e mareva namona ema vegubakau
bogo dogariani. Golo karava na evaga-namo
vedaureaiani ma voina evarage-lelevagini,
senagi gomi gemi vegabidadama voina tu ma
varage lelevagi. 8 Gomi na rogosi rogo maki goro
gitaia, senagi goura-viniani. Initoma maki asi
gogitaiani, senagi gogabidadama-viniani ema iaku
na govonu-vonu-rageni. Gemi iaku maki asi tau
kirari vaga-namona ta. 9 Korana Keriso genai
govegabidadamani voina tu, gomi vevaga-maguri
gogoitagoni.

10 Mai vevaga-maguri maiga tu peroveta tari-
mari na gevetau-ginikau ginikauato, ema gia
na gekiragi-tore guineato, mai varevare da-
garana tu Barau na gomi bevinimini, (Keriso
beiagomani garonai). 11 Beiagomani garona e ka-
masi beiagomani begene ribaia gana getugamagi-
vekwaragito-goi. Mo negai Keriso Iaukana tu
gianugari ai egauveito-goi ema ekira-vararito-goi,
Keriso tu gena midigumidigu bevevaga-gwagigi-
iagiani, ma moga murinai vau gia marevana
baregona begabiani. 12 Barau na peroveta tari-
mari evaga-ribarito, gia na mo vari gegobata-
iagiato-goi tu dia gia taugeri geri namo gana,
senagi gomi gemi. Korana gia na mo dagara,
gekiragirito dagarari, tu toma gena vetugunagi
tarimari na Vari Namona gevari-fiuani guba na
etugu-marigoato Iauka Veagana segukanai, be
gosegagini. Maigeri dagara tu aneru maki geri ura

baregona begene ribaia.

Bogono veaga

13 Moga lorinai, nugami begene veiareva,
bogono vevaga-gwagigi. Iesu Keriso befoforini
garonai Barau na bevinimini varevarena genai,
nugami mabarana gesi bogono torea. 14 Barau
natunai goiagoto nai, gia bogono segagi-vinia. Ba-
rau asi ribaminegari ai taugani gena ura rakavari
na gegori-gegevamito-goi veigari asi ma bogono
vei-genogoiri. 15 Senagi ekeamito Barauna tu
veaga, ilailanai gomi maki bogono veaga gemi
veiga mabarari nugari ai. 16 Korana Buka Veaga
nuganai etoreato, Barau ekirato, “Bogono veaga,
korana au tu veaga.”

17 Gogaugauni negari ai, Barau tu Tamami ai
gokiragiani, ma gia na tarimarima mabarari tu
dabara sebonai mogo evaga-maoro vinirini, tata
geri veiga ilailari ai; moga lorinai mai tano-
barai rogo gotanukauni nuganai tu, Barau bogono
gubakaua e bogono segagi-vinia. 18 Korana ma
ribami, senemi geri maguri rakavari gomaguri-
iagirito-goi gerina Barau na evaga-magurimito
ginitago dagarana tu asi berakavani dagarana.
Dia silva o golo kavari. 19 Senagi evaga-
magurimito ginitago dagarana tu Keriso rarana,
rara namo vedaureana, Barau gena mamoe

natuna rarana asi mirona e kererena 20 Gia
tu Barau na tanobara I'OgOSI bere veia neganal

vegata, egabi-virigiato. Senagi gita vaga- magurira
gana mai nega gabiri ai ema vaga-foforiato. 21 Gia
bakunai Barau gogabidadama-viniani. Barau na

mase genana evaga-varigisi-genogoiato, e mare-
vana baregona eviniato. Moga lorinai gomi na Ba-
rau gogabidadama-viniani, ema gemi tugamagikau
gia genai gotoreani.

22 Toma, g§omi na guruga mogonina gosegagi-
viniato lorinai, taugemi goveiarevato, ema karomi
vegabidadama tauri gesi mogoni ai Zoveura-
vevinini.  Moga lorinai bogono veura-vevini
ma nugami mabarari gesi. 23 Korana gomi tu
gomaguri-genogoito, tarima varigu geragerami ai
goiagoto, dia tama sina gerina, gia tu gemaseni,
senagi Barau gena maguri gurugana, etanu-
vanagi vanagini gurugana, genana evaga-maguri
genogoimito. 24 Buka Veaga ekirani kavana,
“Tarimarima mabarari tu regi kavana,
gia marevari tu regi gwagwana kavana.

Regi tu gemaraini,

ema veravera maki geketoni,

25 senagi Veregauka gena guruga tu
betanu-vanagi vanagini.”

Mai guruga tu Vari Namona gomi gemi ai gevari-
fiuato.

2

Veregauka tu maguri forena, fore namo vedau-
reana
1 Moga lorinai, tugamagi rakavari mabarari,

e gofagofa mabarari, e vemurigoi mabarari, e
mama, ema guruga rakavari mabarari bogono
fitoga-kwaregari. 2 Vau gemagurini mero keiri
kavari bogono vei, vanagivanagi iauka ratana
boka-kokena bogono boka-koke, be moga niuniu-
nai bogono barego e vevaga-maguri bogono gabia.

3 Korana gomi taugemi na godogariato, Veregauka
gena namo tu aigesina.

4 Veregauka genai goiagoma, gia tu maguri
forena, tarimarima na gefitogaiato, korana asi
gena namo ta getato. Senagi Barau na egabi-
virigiato, korana fore namo vedaureana gia
goiranai. 5 Maguri foreri kavana goiagoma, be
gomi maki Barau Iaukana na Rubu Veagai bene
raga-iagimi. Monai Rubu Veaga vereri veagami
al bogono iago, ma Barau na Iesu Keriso baku-
nai egabi-ragerini iauka varevareri, gemi maguri,
bogono vinia.

6 Korana Buka Veaga ekirani,

“Au na fore namo vedaureana ta avirigiato,
gia tu Sionai (o Ierusalemai)

dugu forenai avaga-iagoato.

Dei na gia bevaga-mogoniani

tarlmana tu asi bemaiakaiani.”

7 Govaga-mogoniani tarimami gemi ai mai fore
tu namo vedaurea, senagi asi gevaga-mogoniani
tarimari geri ai tu,

“Numa ragaragana tarimari na

asi geura-viniato nai gefitogaiato,

gekirato fore rakavana,

dagarana tu fore mabarari fakari ai fore namo
vedaureana,

dugu forenai eiagoto.”

8 Ma toretore tai ekirani,

“Mai fore na tarimarima bevaga-kake-nagirini,

e bevaga-ketorini forena.”

Barau gena guruga asi gesegagiato dainai,

gevekake-nagito, mo tu Barau na ekiragi-

guineato, mogesi bege veiani.

9 Senagi gomi tu gabi-virigi besena, Kini gena
Rubu Veaga veremi, bese veagana, Barau gena
tarimarima. Egabi-virigimito, mukuna na ekea-
rosimito, benamo gena mama namo vedaure-
anai etoremito, korana tu gia gena veiga namori
bogono kiragi-foforiri gana. 10 Guinenai gomi tu
dia Barau gena tarimarima, senagi toma gomi
tu gia gena tarimarima. Guinenai Barau gena
vevetugagwa tu asi ribami, senagi toma gia gena
vevetugagwa godogariato.

Barau gena vetugunagi tarimari

11 Gatagu mabarami, anogi-gwagigimini, gomi
tu tarima boru e tanukau tarimami mai tano-
barai. Taugani gena ura rakavari asi bogono veiri,
manigeri na vanagivanagi gomi iaukami gevetari-
vinirini. 12 Senagi Barau asi ribari tarimari goirari
al gemi veiga begene namo. Bege rori-toremini,
rakava-vei tarimami ai bege kiragimini, senagi
gemi veiga namori bege gitarini neganai, gia
na Barau bege vaga-rageani, gia na tarimarima
bekota-vinirini garonai.

13 Veregauka govaga-mogoniani nai, gavamani
geri taravatu mabarari bogono korana-iagiri: Kini
bogono segagi-vinia, korana gia tu varage vedau-
rea. 14 E gavana tauri bogono segagi-viniri. Gia
na veiga rakava tarimari begene vaga-rakavari,
ema veiga namo tarimari begene vaga-namori
gana egabi-torerito. 15 Korana Barau gena ura
tu, gomi gemi veiga namori na asi ribari tari-
mari geri guruga babobabori bogono lautariri.
16 Kokore ai bogono tanu, be dagara ta na asi

bene barubarumi, Keriso na eruga-vagirito tari-
mari kavana. Senagi asi bogono kira, “Gai tu
maguri namonai e fakanai gatanuni, be veiga
rakavari baga veirini tu asi kara ta.” Asigina.
Barau gena vetugunagi tarimami ai bogono tanu.
17 Tarima mabarari bogono gubakauri. Karomi
vegabidadama tarimari bogono ura-viniri. Barau
bogono vaga-ragea, e kini bogono gubakaua.

Keriso kwakuna gabunai bogono raka

18 Tugu-rakaorakao tarimami asi voimi,
gitagaumi tauri bogono segagi-viniri, mogoni
ai bogono gubakauri, dia veiga-namo e garo-
namo tarimari mogo, senagi niara-niara tauri
maki. 19 Korana Barau na eura-viniani veigana
tu maiga: Barau gena ura gokorana-iagirini
dainai, enabe asi gemi rakavai bege vaga-midigu
midigumini, senagi bogo vevaga-gwagigini.
20 Gemi rakava dairi ai bege kwarimini ma bogo
vevaga-gwagigini, moga gena namo gomi gemi
ai tu kara? Senagi bema veiga namori goveini
nuganai bege vaga-midigu midigumini ma bogo
vevaga-gwagigini mogo, Barau goiranai tu namo
egabi-rageani. 21 Gomi tu mogesi bogono vei gana,
Barau na ekeamito. Korana gomi daimi ai Keriso
taugena emidigu-midiguto, e gia na mai vevaga-
gita gomi gemi ai eraga-kwaneato. Moga lorinai
gomi tu gia kwakuna gabunai bogono raka. 22 Gia
na rakava ta asi eveiato, e ta na gia muruna na
gofagofa gurugana asi esegagiato. 23 Geguruga-
rakava-viniato, senagi guruga rakavari na asi
evaga-voirito; gevaga-midigu midiguato neganai,
vaga-voi gurugari asi ekiragirito. Gia ribana,

Barau tu vevaga-maoro tauna iobukaiobukana,
naima gia gimanai etoreato. 24 Keriso taugena
tauganinai gita gera rakava egwa-ragerito satauro
tuguna gana. Mogesi eveito tu, vei-rakava genai
bitana mase, asi ma bitana vei-genogoia, ema
vei-iobukaiobuka genai bitana maguri, Barau
gena ura bitana korana-iagiri. Bogono tugamagi:
Gia manugana dainai, goi onamoto. 25 Gomi
tu rekwarekwa mamoeri kavari goraka-tagui
taguito-goi. Senagi toma gomi tu iaukami
narigauna e gitagauna tauna Keriso na ma begabi-
genogoimi.

3

Vegarago vavinemi ema taumi

1 Gomi vegarago vavinemi maki mogesi,
garagomi gabureri ai bogono tanu. Mogesi bogo
veinl nai, tari garagomi tu Barau gena guruga
asi gevaga-mogoniani tauri, senagi gemi veiga
namori na mogo nugari begabirini, benamo bege
vetugamagi-kureni; a Barau gena guruga ta geri tu
asi bogo kiragiani. 2 Korana gemi veiga rorogotori
ema gemi vegubakau gia geri ai bege gitarini tu
namo. 3 Marevami §enamo-vedaurea urari ai
tauganimi asi bogono vaga-veraverari. Ilailana,
guimi govei-iraurini, golo gotoreni e dabuga
namori vedaureari gorigorini. 4 Asigina, gomi
tu lorumi guturi negi bogono vaga-veraverari,
asi bege rakavani veraverari na, manau e nuga-
namo. Mogeri tu Barau goiranai dagara baregori.
> Guinenai, gita tubura gatara geri negai maki

vavine veagari, Barau genai gevegabidadamato-
goi vavineri, tu mogesi gevevaga-marevato-goi, e
garagori gabureri ai getanuto-goi. 6 Sara kavana,
garagona esegagi-viniato-goi; garagona tu “Gegu
veregauka” etato-goi. Gomi toma tu gia natuna,
bema gemi veiga tu namo e kara ta garina asi
goveini.

7 Gomi tau maki garagomi gesi gotanuni nai,
bogono riba-ginikauri. Bogono riba, gia tu asi
fakosiri. Garagomi bogono gubakauri, korana
Barau na maguri vanagivanagi tu gia e gomi
bevarevare-vinimini. Mogesi bogono vei, be da-
gara ta na gemi gaugau-vegogo asi bene vaga-
rakavari.

Veiga namori ai bitana midigu-midigu

8 Guruga vaga-magona maiga: Mabarami
nugami bogono vaga-sebonari, bogono vevaga-
kava-vevini, e bogono veura-vevini tarikaka
kavari. Bogono vevetugagwa-vevini e bogono
marana. 9 Veiga rakavari e garo rakavari
asi bogono vevaga-voi-vevini, senagi gevaga-
rakavamini tarimari bogono vaga-namori. Korana
Barau na ekeamito tu mogesi bogono vei, benamo
gomi na maki gena vevaga-namo bogono gabia.
10 Korana Buka Veaga ekirani,
“Deikara maguri eurani e garo namori bene gitari

etoni tarimana tu meana bene naria,

guruga rakavari asi bene kiragi,
e muruna na gofagofa gurugari asi bene kiragiri.
11 Rakava bene raga-kwanea,
veiga namori bene vei.
Maino bene vetaua nugana mabarana gesi.

12 Korana Veregauka na tu vei-iobukaiobuka tari-
mari egita-gaurini,

e geri gaugau esegagirini.

Senagi vei-rakava tarimari tu

Veregauka na asi eura-vinirini.”

13 Veiga namori bouravini-baregorini nai
tu, dei na goi bevaga-rakavamuni? 14 Senagi
irau bege vaga-mididgu midigumini gemi vei-
iobukaiobuka dairi ai nai tu bogono iaku.
Tarima ta garina asi bogono vei, e asi bogono
daradara. 15 Senagi nugami ai Keriso bogono
korana-iagia, bogono vaga-ragea, gia tu gomi
gemi Veregauka. E vanagivanagi bogono venari-
tago, bema ta na bedanagimini, “Kara dainai
Keriso gogabidadama-viniani” betoni nai, gena
bogono kiragi-ginikau. 16 Senagi manau ai e
vegubakau ai gena bogono Kkiragi-ginikau. Gemi
veiga loriri bogono toreri, asi namo gabivau
bogono riba gomi tu asi maoro. Keriso murinai
gorakani ma veagami gesi dainai, §emugumugu-
iagimini e rakavami gekiragini tarimari tu taugeri
rogo bege maiakarini. 17 Barau gena urai veiga
namori goveini dairi ai gomidigu-midiguni nai tu
namo. A asi namo gemi veiga rakavari dairi ai
bogono midigu-midigu.

18 Keriso emaseto, gera rakava bene voi-vagiri
gana. Gia tu nega sebona mogo emaseto, asi
ma bemaseni. Gia tu vei-iobukaiobuka tauna,
gita rakava tarimara bene kurevora, be Barau
genai bene gori-iagora gana. Taugani magurinai
tu gevagi-maseato, senagi iauka magurinai gia
tu evarigisi-genogoito. 19 E iaukai gia eiagoto

mase gabuna o dibura gana, monai getanuni
tarimari iaukari geri ea gobatato. 20 Gia tu guine-
nai gekira-sirivagito tarimari, Noa na gasi bareg-
ona eveiato neganai, benamo Barau na evaga-
nogarito ma vevaga-gwagigina gesi, (geri rakava
gerina begene vetugamagi-kure gana). Senagi
gasi baregona nuganai geraka-togato tarimari tu
asi gutuma. Tauri mabarari tu imaima toitoi
(8) mogo nanu na evaga-maguririto. 21 Mo
nanu moga tu babatiso vetogana kavana, ko-
rana babatiso na toma gomi evaga-magurimini,
dia taugani mirona gurigi-vagina, senagi Ba-
rau gonogiani nugami bene iarevari gana Barau
goiranai. Iesu Keriso mase na evaga-varigisi
genogoiato bakunai evaga-magurimini. 22 Gia tu
gubai eraka-togato, Barau aroribana rekenai eta-
nuni. Aneru, e ma geri maoro baregona iaukari,
ema sefuka tauri mabarari tu gia gaburenai
getanuni.

4

Ekalesia magurina
1Keriso tu tauganinai emidigu-midiguto lorinai,

gomi maki gemi tugamagi bogono vaga-gwagigiri,
gia gena tugamagi gesi begene ilaila; korana
tauganinai emidigu-midiguni tarimana na veiga
rakavari eraga-kwanerini. 2 Tauna moga,
gomi rogo mai tanobarai gotanuni nuganai tu,
tauganimi geri ura rakavari asi bogono korana-
iagiri, a Barau gena ura negi bogono korana-iagia.
3 Gomi tu kai-vegata Barau asi ribari tarimari

ilailari ai gotanuto-goi, mata-boraga e vegura-
vanagi veigari goveito-goi, goniu-lelevagito-goi,
govei-taguitaguito-goi, goniu-vegogoto-goi, e
barau gofagofari gotoma-rakarigo vinirito-goi.
4 Toma, gia tu geveiauni, korana gia gesi asi
govekakoni, e asi govei-taguitaguini. Moga
lorinai rakavami gekiragini. 5 Senagi gia tu
maguri tarimari e mase tarimari vaga-maoro-
viniri Barauna goiranai bege ritogoni, geri veiga
mogeri bege kiragirini. 6 Moga lorinai Iesu na
Vari Namona tu gemaseto tarimari iaukari
geri maki evari-fiuato. Mogesi eveito korana
tu, enabe Barau na taugani ai evaga-maoro
vinirito tarimarima mabarari kavana, (mai tu
gemaseto), senagi iaukai tu rogo bege magurini,
Barau emagurini kavana.

Barau gena varevare dagarari gitagauri tari-
mari namori

7 Dagara mabarari magori tu bekavinagi.
Bogono venari-tago e bogono vevaga-gwagigi, be
gemi gaugau asi bogono vaga-ketoa. 8 Barego
vedaureana tu, tata bogono veura-vevini ma
nugami mabarari gesi, korana veura-vevini na
rakava gutuma elautaririni. 9 Karomi tata
gesi veiga namori bogono vei-vevini, bogono
vegabirage-vevini, asi bogono vemugu-mugu e
veroritore. 10 Gomi tata mabarami tu, Barau
na evaga-gaunamito varevare dagarari irauirau
gitagauri tarimami namomi, moga lorinai karomi
dairi ai bogono gauvei-iagiri, kamara varevare
dagarana Barau genana godogariato ilailanai.

11 Deikara egobatani nai, gia tu Barau gena gu-
ruga bene vari-fiua. Deikara evevaga-kavani nai,
gia tu Barau gena kokore na bene vevaga-kava.
Mo dabarai dagara mabarari nugari ai Barau
bita vaga-rageani, Iesu Keriso bakunai. Mareva
namona e sefuka tu gia gena, bene iago mo
vanagivanagi. Amen.

Ekalesia midigumidiguna

12 Gatagu mabarami, midigumidigu karava
mamiri noga gogabini nai tu, nugami asi begene
farevagi, asi bogono kira, dagara boruna ta gemi
ai egorani. (Asigina, mani tu gomi tovonagimi da-
garana mogo). 13Senagi Keriso emidigu-midiguto
kavana gomidigu-midiguni dainai, bogono iaku,
gabivau gia marevana baregona bevaga-foforiani
neganai vau ma bogo iaku-sirivagini. 14 Keriso
murinai gorakani nai, rakavami bege kiragini ne-
ganai, bogono iaku, korana monana bogo ribani,
Barau Iaukana, mareva-namo Iaukana, tu gomi
iatami ai etanuni. 15 Bema gomi ta omidigu-
midiguni nai, mani midigumidigu tu dia ovevagi-
debani, o olemani, o segafore veigana rakavana ta
oveiani, o tarima ta gena gauvei metona oveiani
nai omidigu-midiguni. 16 Senagi bema goi tu
Keriso murinai orakani dainai omidigu-midiguni
neganai, asi bene maiakamu, senagi Barau bono
vaga-ragea, Keriso arana ogwa-rakaoani nai.

17 Barau gena vevaga-maoro negana tu varau
beragasi, e vevaga-maoro tu Barau gena tari-
marima geri ai bevesinani. Bema gita Zerai
bevesinani neganai, Barau gena Vari Namona asi

gevaga-mogoniani tarimari geri ai tu kamasi bea

gorani? 18 Korana Buka Veaga ekirani,

“Maguri gabigabina Barau gesegagi-viniani tari-
mari geri ai tu gwagigi.

O Barau asi gevaga-mogoniani

e vei-rakava tarimari dabarari tu

kamasi bevetoreni? (Gia geri ai tu meto lele-
vagil)”

19 Tauna moga, Barau gena ura lorinai midigu
geganini tarimari tu veiga namori mogo begene
vel, ema geri maguri tu eveirito Barauna gimana
nuganai begene toreri, korana gia na etugamagi-
kaurini.

S

Ekalesia gorikauna tarimari

1 Au na gomi fakami ai ekalesia gorikauna
taumi avaga-gurugamini. Au maki ekalesia gori-
kauna taugu. Keriso emidigu-midiguto-goi au tu
matagu na agitaiato, e gia marevana baregona
bevaga-foforiani neganai, au tu ma augu. Moga
lorinai au na gomi anogi-gwagigimini: 2 Barau
gena mamoe serina bogono gitagau-ginikaua. Gia
na gomi evinimito tu, nugami na eura-iagiani
lorinai bogono gita-gaua, gia gena ura ilailanai.
Dia mugumugu ai, senagi nugami na eura-iagiani
lorinai. Dia moni o farefare bogono dogari
gana, senagi nugami geri urai. 3 Barau na gomi
gemi vegitagau gaburenai etoreato mamoe serina
(o ekalesia dogorona) asi bogono dori-naginagia
noga mogo vere baregori geveini kavana. Senagi
gomi marevami bogono vaga-gitari, be begene

tovotovomi. 4 Mogesi bogo veini nai, mamoe
Gitagauri Tauna Baregona, Keriso, begoira-refoni
garonai, korona namo vedaureana, asi beraka-
vani dagarana, bogo gabiani, mo tu maguri
vanagivanagi.

5> Moga ilailanai, gomi tarima varigumi maki
vegitagau tauri bogono segagi-viniri, ma gomi
mabarami na manau dabugana bogono ved-
abuga-iagia, bogono vevaga-kava-vevini, korana
Buka Veaga ekirani, “Veiavi tarimari tu Ba-
rau na elautaririni, senagi manau tarimari tu
gena namo e varevare-bara evinirini.” 6 Moga
lorinai, taugemi bogono vevaga-manau, Barau
gimana segukana gaburenai, benamo garona bene
ragasi neganai, gia na bene gabi-vaisimi. 7 Gemi
nuga-vekwaragi dagarari mabarari gia gimanai
bogono toreri, korana gia na egita-gaumini.
8 Bogono tugamagi-rorogoto, bogono venari! Ko-
rana vaga-rakavami tauna, Diabolo, tu erakao-
rakaoni, laion noga emagarani, emaramarani, ta
negania uranai. 9 Gemi vegabidadamai bogono
ruga-gigitari, benamo Diabolo bogono kora-
goia. Korana bogono tugamagi, goganini midiguri
ilailari tu gomi karomi tanobara mabaranai maki
geganini.

10 Senagi Barau, namo e vare-vare-bara
mabarari na evonuto Barauna, na Keriso bakunai
ekeamito, nega kotunai mogo bogo midigu-
midiguni murinai, gena tanu-vanagivanagi
marevana namona bogono gabia gana. Gia na
vau bevaga-namo ginikaumini, bevaga-ruga
gigitarimini, e bevaga-kokoremini. 11 Seguka tu

gia gena, bene iago vanagivanagi! Amen.

Vevaga-namo magona

12 Siluano, (mai tu Silas), na bevaga-kavagu,
mai fefa kubina baga tore-iagosia gomi gemi. Gia
au na agitaiani tu, gita tarikakara ma gena ve-
tugamagikau ekalesia nuganai. Mai fefa batorea
korana tu gegu ura bana vaga-kokoremi e bana
vaga-ribami, Barau gena namo e varevare-bara
mogonina tu maiga. Be mai namo e varevare-
bara nuganai bogono ruga-gigitari.

13 Gomi karomi ekalesia tarimari Babulona
ai maigeri, (mai tu ekalesia tarimari Romai
ekiragirini), gia maki Barau na egabi-virigirito
tarimari, na gemi vevaga-namo bege tugu, e
natugu Mareko na maki gemi vevaga-namo be-
tugu. 14 Veuravini verauna na bogono vevaga-

namo-vevini. ) ) ) )
Keriso nuganai gotanuni tarimami mabarami

maino gemi ai bene tanu.

